


Llawenydd a heddwch perffaith
Darllen: Philipiaid 4: 4 – 8

4Byddwch yn llawen bob amser am eich bod yn perthyn i’r Arglwydd. Dw i'n dweud eto: Byddwch yn llawen! 5 Gadewch i bawb weld eich bod yn bobl garedig. Mae'r Arglwydd yn dod yn fuan. 6 Peidiwch gadael i ddim byd eich poeni chi. Gweddïwch, a gofyn i Dduw am bopeth sydd arnoch ei angen, a byddwch yn ddiolchgar bob amser. 7 Byddwch chi’n profi’r heddwch perffaith mae Duw’n ei roi – y daioni sydd tu hwnt i bob dychymyg – yn gwarchod eich calonnau a'ch meddyliau wrth i chi ddilyn y Meseia Iesu. 
8 Ac un peth arall i gloi, ffrindiau: meddyliwch bob amser am beth sy’n wir ac i’w edmygu – am beth sy’n iawn i’w wneud, yn bur, yn garedig, ac yn anrhydeddus – hynny ydy, popeth da ac unrhyw beth sy’n haeddu ei ganmol.
Mae Paul yn siarad hefo Cristnogion yn y darn yma, pobl sy’n perthyn i’r Arglwydd. Eu braint ydy cael bod yn llawen yn yr Arglwydd. 

Mae Cristnogion wedi derbyn trugaredd rhyfeddol gan Dduw ac mae nhw’n gwybod y cawn nhw fynd i’r nefoedd ar ôl marw a chael cymdeithas berffaith â Duw, felly dylen nhw lawenhau.
Mae’r geiriau, ‘Byddwch yn llawen bob amser,’ yn bwysig. Lle bynnag mae nhw, a beth bynnag a ddaw ar eu traws braint Cristnogion ydy cael llawenhau ym mherson Duw, a’r ffaith bod Duw wedi rhoi bywyd newydd iddyn nhw. Er mwyn gwneud yn siŵr nad ydy Cristnogion yn flin a chas, er gwaethaf eu trafferthion, mae Paul yn dweud,   ‘Byddwch lawen,’  ddwy waith yn adnod 4. 
Gadewch i bawb weld eich bod yn bobl garedig, ydy cyngor Paul yn adnod 5. Dylai’r llawenydd ym mywydau Cristnogion gael effaith ar eu hymddygiad a’u hagwedd tuag at bobl o’u cwmpas.
Yn adnod 6, nid cyngor i fod yn ddi-hid ydy Peidiwch gadael i ddim byd eich poeni chi, ond galwad i Gristnogion beidio cnoi eu hewinedd a methu cysgu am bethau cyffredin bywyd bob dydd sy’n eu poeni. Braint Cristnogion ydy gallu cyflwyno eu holl bryderon ac anghenion i Dduw. Dyna un pwrpas i weddïo, sef i droi at Dduw am help ac i ddiolch iddo.
Drwy edrych yn gyson ar Dduw yng Nghrist mae Cristnogion yn profi’r peth sy’n cael ei ddarlunio yn adnod 7 sef yr heddwch perffaith mae Duw’n ei roi. 

Mae yna heddwch neu dangnefedd i fod yng nghalon y Cristion o gael ei bechodau wedi eu maddau. Hwn yw’r yswiriant bywyd gorau un ac felly mi ddylai’r heddwch yma’n nodweddu y Cristion. 

Mae posib i’r heddwch yma ddiflannu os ydy Cristnogion yn anwybyddu’r pechodau yn eu bywydau ond hefyd mae posib cael heddwch arbennig yn y galon yn ystod cyfnodau anodd o erlid ac o dreialon. Enghraifft dda o hyn oedd ymddygiad Paul a Silas yn y carchar:

Tua hanner nos roedd Paul a Silas wrthi'n gweddïo ac yn canu emynau o fawl, ac roedd y carcharorion eraill i gyd yn gwrando. (Actau 16:25)

Dyma pam mae Paul yn sôn am heddwch y tu hwnt i ddeall – y peth mae Duw yn gallu ei roi i’w blant (Cristnogion) er mwyn iddyn nhw fod yn fwy ymwybodol ohono. 

O fyw i Grist mi ddylai cerddediad Cristnogion fod yn anelu at adnod 8 - bywydau o wneud daioni ac o fod o gymorth i eraill, er mwyn gogoniant i enw Duw. 

